
Монгол Улсын Их Хурлын 2018 оны намрын ээлжит чуулганы
Төсвийн байнгын хорооны 2019 оны 02 дугаар сарын 02-ны өдөр 
/Бямба гараг/-ийн хуралдааны товч тэмдэглэл
 

Улсын Их Хурлын гишүүн Д.Оюунхорол ирц, хэлэлцэх асуудлын дарааллыг танилцуулж, хуралдааныг даргалав.
 


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 15 цаг 03 минутад Төрийн ордны “Г” танхимд эхлэв. 
 

Чөлөөтэй: Б.Чойжилсүрэн, Н.Амарзаяа, Б.Наранхүү, Ж.Эрдэнэбат;

Тасалсан: З.Нарантуяа, Ч.Хүрэлбаатар, С.Эрдэнэ.
 

Нэг. Монгол Улсын Засгийн газар, Бүгд Найрамдах Беларусь Улсын Засгийн газар хооронд байгуулах Экспортын зээлийн ерөнхий хэлэлцээрийн төсөл /Засгийн газар 2018.11.17-ны өдөр өргөн мэдүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/
 
Хэлэлцэж буй асуудалтай холбогдуулан Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн дарга Э.Болор, Сангийн яамны Хөгжлийн санхүүжилтийн газрын мэргэжилтэн Л.Мөнхтуяа, Нийслэлийн Засаг даргын Тамгын газрын Бодлого, төлөвлөлтийн хэлтсийн дарга Г.Өлзийбаяр нар оролцов. 
 
Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, референт Г.Нарантуяа нар байлцав.
 
Хууль санаачлагчийн илтгэлийг Хүнс, хөдөө аж ахуй, хөнгөн үйлдвэрийн сайд Ч.Улаан танилцуулав. 
 
Танилцуулгатай холбогдуулан Улсын Их Хурлын гишүүн О.Батнасангийн тавьсан асуултад Хүнс, хөдөө аж ахуй, хөнгөн үйлдвэрийн сайд Ч.Улаан хариулж, тайлбар хийв. 
 
Улсын Их Хурлын гишүүн Д.Оюунхорол үг хэлэв. 
 
Д.Оюунхорол: - Монгол Улсын Засгийн газар, Бүгд Найрамдах Беларусь Улсын Засгийн газар хооронд байгуулах Экспортын зээлийн ерөнхий хэлэлцээрийн төслийг зөвшилцөхийг дэмжье гэсэн санал хураалт явуулъя. 
 
Зөвшөөрсөн: 
11
Татгалзсан: 

0
Бүгд: 


11
100 хувийн саналаар дэмжигдлээ. 
 
Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов. 
 
Уг асуудлыг 11 цаг 42 минутад түр хойшлуулав. 
 
Хоёр. Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх “Улаанбаатар хотын хөтөлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төсөл” зээлийн хэлэлцээрийн төсөл /Засгийн газар 2018.05.11-ний өдөр өргөн мэдүүлсэн, зөвшилцөх, санал дүгнэлтээ Аюулгүй байдал, гадаад бодлогын байнгын хороонд хүргүүлнэ/
 
Хуралдаанд Сангийн дэд сайд Х.Булгантуяа, Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн дарга Э.Болор, мөн хэлтсийн мэргэжилтэн Д.Эрдэнэтуяа, Нийслэлийн Засаг даргын Тамгын газрын Бодлого, төлөвлөлтийн хэлтсийн дарга Г.Өлзийбаяр, Сангийн яамны Хөгжлийн санхүүжилтийн газрын мэргэжилтэн Л.Мөнхтуяа нар байлцав.   
 
Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, референт Г.Нарантуяа нар байлцав.
 
Хууль санаачлагчийн илтгэлийг Хүнс, хөдөө аж ахуй, хөнгөн үйлдвэрийн сайд Ч.Улаан танилцуулав. 
 
Танилцуулгатай холбогдуулан Улсын Их Хурлын гишүүн Б.Баттөмөрийн тавьсан асуултад Сангийн дэд сайд Х.Булгантуяа, Нийслэлийн Засаг даргын Тамгын газрын Бодлого, төлөвлөлтийн хэлтсийн дарга Г.Өлзийбаяр нар хариулж, тайлбар хийв. 
 
Улсын Их Хурлын гишүүн Б.Баттөмөр үг хэлэв. 
 
Д.Оюунхорол: - Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төсөл” зээлийн хэлэлцээрийн төслийг зөвшилцөхийг дэмжье гэсэн санал хураалт явуулъя. 
Зөвшөөрсөн: 
11
Татгалзсан: 

1
Бүгд: 


12
91.7 хувийн саналаар батлагдлаа. 
 
Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов. 
 
Хуралдаан 32 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 15  цаг 35 минутад өндөрлөв. 
 

Тэмдэглэлтэй танилцсан: 

Ц.АЛТАН-ОД
 
МОНГОЛ УЛСЫН ИХ ХУРЛЫН 
2018 ОНЫ НАМРЫН ЭЭЛЖИТ ЧУУЛГАНЫ  
ТӨСВИЙН БАЙНГЫН ХОРООНЫ 2019 ОНЫ 02 ДУГААР САРЫН 02-НЫ ӨДӨР /БЯМБА ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 


Д.Оюунхорол: - Улсын Их Хурлын гишүүдийнхээ энэ өдрийн амгаланг айлтгая. Байнгын хорооны гишүүдийн ирц 52.6 хувьтай ирц бүрдсэн байгаа тул Байнгын хорооны хуралдаан нээснийг мэдэгдье. 
 

Нэгдүгээрт, Монгол Улсын Засгийн газар, Бүгд Найрамдах Беларусь Улсын Засгийн газар хооронд байгуулах Экспортын зээлийн ерөнхий хэлэлцээрийн төсөл. Засгийн газар 2018 оны 11 сарын 17-ны өдөр өргөн мэдүүлсэн. Зөвшилцөх санал, дүгнэлтээ Аюулгүй байдал, гадаад бодлогын байнгын хороонд хүргүүлнэ. 
 

Хоёрдугаарт нь, Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төсөл зээлийн хэлэлцээрийн төсөл. Засгийн газар 2018 оны 5 сарын 11-ний өдөр өргөн мэдүүлсэн. Зөвшилцөх санал, дүгнэлтээ Аюулгүй байдал, гадаад бодлогын байнгын хороонд хүргүүлнэ. 
 

Хэлэлцэх асуудлаар саналтай гишүүд байна уу? Саналтай гишүүн байхгүй тул асуудалдаа оръё. 
 

Нэгдүгээрт, Монгол Улсын Засгийн газар, Бүгд Найрамдах Беларусь Улсын Засгийн газар хооронд байгуулах Экспортын зээлийн ерөнхий хэлэлцээрийн төсөл. Засгийн газар 2018 оны 11 сарын 17-ны өдөр өргөн мэдүүлсэн. Зөвшилцөх санал, дүгнэлтээ Аюулгүй байдал, гадаад бодлогын байнгын хороонд бид хүргүүлэх юм байгаа юм. 
 

Төсөл санаачлагчийн илтгэлийг Сангийн сайд Ч.Хүрэлбаатар танилцуулна. Ч.Хүрэлбаатар сайд байхгүй бол Ч.Улаан сайд танилцуулъя. Ажлын хэсгийн бүрэлдэхүүнийг танилцуулъя. Ажлын хэсэгт Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн дарга Э.Болор. Э.Болор байна уу? Сангийн яамны Хөгжлийн санхүүжилтийн газрын мэргэжилтэн Л.Мөнхтуяа, Нийслэлийн Засаг даргын Бодлого, төлөвлөлтийн хэлтсийн дарга Г.Өлзийбаяр нар ажлын хэсгийн хуралдаанд ирж оролцож байна. 
 

Ч.Улаан сайд танилцуулгаа хийхийг урьж байна. Ч.Улаан сайдын микрофоныг өгье. 
 

Ч.Улаан: - За баярлалаа. Эрхэм хуралдаан даргалагч, Байнгын хорооны гишүүд ээ, 
 

Монгол Улсын Засгийн газар, Бүгд Найрамдах Беларусь Улсын Засгийн газар хооронд 50.0 сая еврогийн экспортын зээлийн ерөнхий хэлэлцээр байгуулахаар хэлэлцээрийн төслийг хамтран боловсруулаад байна. 
 

Энэхүү зээлийн нөхцөлийн хувьд зээлийн хүү нь жилийн 0.78-аас 1.09 хувийн орчим хэлбэлзэнэ. Эргэн төлөгдөх хугацаа 7 жил. Үүнээс үндсэн төлбөрөөс чөлөөлөгдөх хугацаа 2 жил байна. 
 

Олон Улсын Валютын Сангийн аргачлалаар энэхүү зээл нь хөнгөлөлттэй зээлийн түвшин нь 17.4 хувьтай байна. Монгол Улсын Өрийн удирдлагын тухай хуулиар хөнгөлөлттэй зээлийн ангилалд хамаарч байгаа. 
 

Экспортын зээлийн ерөнхий хэлэлцээрийн хүрээнд хэрэгжүүлэх төслүүдийг хоёр улсын Засгийн газар цаашид нарийвчлан тохиролцох бөгөөд эхний ээлжинд Онцгой байдлын ерөнхий газарт гал унтраах тоног төхөөрөмж нийлүүлэхээр төлөвлөж байна. Мөн сүү боловсруулах иж бүрэн үйлдвэр, хөдөө аж ахуйн техник нийлүүлэх ийм төслүүдийг бол одоо тухайлан хэрэгжүүлэхээр хэлэлцэж байна. 
 

Экспортын зээлийн ерөнхий хэлэлцээрийн төслийг хэлэлцэн шийдвэрлэж өгөхийг хүсье. 
 

Анхаарал тавьсанд баярлалаа. 
 

Д.Оюунхорол: - Ч.Улаан сайдад баярлалаа. Зээлийн хэлэлцээрийн төсөлтэй холбогдуулан асуулт асуух гишүүд байна уу? За О.Батнасан гишүүнээр тасаллаа. О.Батнасан гишүүний микрофоныг өгье. 
 

О.Батнасан: - За зээлийн хэлэлцээрийн төслийг бол дэмжиж байна. Ялангуяа тэр сүү, сүүн бүтээгдэхүүн боловсруулах гэдэг дээр нэлээн анхаарч ажилласан нь дээр л дээ. Манайх чинь нөгөө 4 улиралтай болохоороо зундаа сүү, цагаан идээ нь элбэг байдаг. Тэгээд өвөл нь, намартаа, хавартаа болохоор хомсдолд орчихдог. 
 

Нийт сүүн бүтээгдэхүүнийхээ нэлээн дийлэнх олонхийг бол гадаадаас импортолдог ийм л улс орон л доо. Саяхан нэг гадаад руу сүү, сүүн бүтээгдэхүүн экспортолно гэсэн нэг ийм юм дуудлаа. Зүгээр би буруу ч дуулсан байж магадгүй. Энэ дээр яах вэ тайлбар өгчихнө биз. 
 

Би Ч.Улаан сайдыг байгаа дээр нэг асуудал ярих гэсэн юм. Энэ ЖДҮ-гийн асуудал гэдэг асуудлыг одоо мөн ч их ярилаа даа. За яах вэ одоо биднийхээр нэр сүр холбогдох нь ч одоо хамаа алга. Мань мэт нь тэрийг нь аваа ч үгүй юм. Хамгийн гол нь 2019 оны улсын төсөв дээр 47.0 тэрбум төгрөг Жижиг, дунд үйлдвэрлэлийг хөгжүүлэх сан дээр төсөвлөөд тавьчихсан байгаа юм. 
 

Төсвийн байнгын хорооны 2019 оны төсвийн хуулийг хэлэлцэж байхад хоёрдугаар хэлэлцүүлэг дээр энэ Д.Тогтохсүрэн гишүүн бид хоёр нэг санал оруулсан. Энэ Жижиг, дунд үйлдвэрийг хөгжүүлэх сангийн мөнгийг аймагт нь хуваарилаачээ. Заавал одоо яаман дээр байж ингэж их хэл ам болох ямар шаардлага байна вэ гэсэн нэг ийм санал тавьсан юм. 
 

Хоёрдугаарт, энэ хуулийг оруулж ирж батлуулах шаардлагатай байгаа юм. Ер нь үйлдвэрлэл гэдэг чинь юу юм бэ өөрөө. Үйлдвэр хөгжүүлэх зээл гэж тусад нь гаргах хэрэгтэй. Түүнээс биш одоо хуваариа хөдөлмөр эрхэлж байгаа, 5, 10 сая төгрөгийн зээл авдаг энэ хүмүүс чинь Хөдөлмөр эрхлэлтийг дэмжих сан гэж байдаг юм. Энэ сангийн мөнгөөр дэмждэг юм. Одоо нэг талаасаа их том улс төр явчихлаа. Нөгөө талаасаа ойлголт байхгүй. 
 

Үйлдвэр гэдэг чинь хоёр, гурван тэрбумаас арав, хорин тэрбум төгрөгийн өртөгтэй үйлдвэр барьж байж бид нар нэмүү өртөг шингэсэн бүтээгдэхүүн гаргана. Түүнээс биш одоо нэг 5 сая төгрөгөөр үйлдвэр барина гээд яриад байдаг хүнийг би огт ойлгохгүй байна. 20 жил бизнес хийсэн. 24 төгрөгийн татвар төлсөн компанийн захирал О.Батнасан ярьж байна. 
 

Одоог хүртэл үйлдвэр барьж чадаагүй байж байгаа. Эргэлтийн хөрөнгийн зээлийг бол яах вэ банкны энэ өндөр хүүтэй мөнгөөр явуулж болдог. Үйлдвэр чинь өөрөө 2-оос 5 жилийн процесс явдаг учраас заавал хөнгөлөлттэй зээл байхаас өөр арга байдаггүй юм. 
 

Дээр нь Ж.Эрдэнэбатын Засгийн газрын үед энэ Жижиг, дунд үйлдвэрийг хөгжүүлэх сангийн зээлийн журамд өөрчлөлт оруулсан юм билээ. Тэр зөв шүү дээ. Банкаар дамжихаар ерөөсөө л банк чинь 4-өөс 5 хувийн татвар авдаг юм шүү дээ. Банкин дээр очихоороо л энэ зээлүүд чинь. Ер нь бол тэтгэврийн зээл ч гэсэн ялгаа байхгүй шүү дээ. 
 
Картын системд оруулаад цахим картын системд тэтгэврийн зээлийг оруулах юм бол 5 хувь л болно. Банкаар дамжвал 10 хувь л болно. Тэгээд ийм зүйл дээр та ямар бодолтой байна. Ер нь цаашдаа. Одоо энэ Жижиг, дунд үйлдвэрийг хөгжүүлэх сангийн энэ мөнгийг бол одоо Улаанбаатар хотод хэдийг нь үлдээдэг юм байгаа юм. Тэгээд аймгууд руу нь одоо хуваарилаад өгчхөөр аймгууд нь яах вэ шалгуурт нь нийцсэн тэр бизнес эрхэлж байгаа хүмүүстээ энэ зээлээ олгоод явмаар байгаа юм. 
 

Ном журмын дагуу, шаардлагын дагуу авсан компаниудыг хуулийн байгууллага дуудаад шалгаад байна. Ийм цаг хугацаа байхгүй ээ. Бизнес хийнэ гэдэг чинь өдөр шөнөгүй зүтгэж байж хэдэн төгрөг олж татвараа төлөөд тэр татвараараа энэ төрийн албан хаагчид, тэтгэврийг өгдөг юм. Зүгээр л дураараа дургиад байдаг бизнес эрхлэгчид, аж ахуйн нэгж байхгүй. Ингэж бас хэлмэгдүүлж болохгүй. Энэ дээр та нэг санаа бодлоо хэлж нэг анхаарч өгөөчээ гэдгийг л хэлмээр байна. За баярлалаа. 
 

Д.Оюунхорол: - О.Батнасан гишүүний асуултад хариулъя. Ч.Улаан сайд. Ч.Улаан сайдын микрофоныг өгье. 
 

Ч.Улаан: - За баярлалаа. О.Батнасан гишүүний асуултад хариулъя. Сүү боловсруулах одоо кластерын иж бүрэн одоо ийм цогцолбор үйлдвэр байгуулах асуудал энэ зээлийн төсөл дотор тусгагдаж яваа. Хоёр тал судалгаа хийгээд үндсэндээ ер нь анхны хувилбарууд, тохиролцоо явж байгаа юм билээ. 
 

Ер нь цаашдаа бол Монгол Улсад энэ сүүн бүтээгдэхүүн экспортлох боломж бол бас байгаа. Тэгэхээр энэ чиглэлээр бас нарийвчилсан судалгаа хийх энэ асуудал яригдаж байгаа юм. Энэ хүрээнд одоо хамгийн бодитой бүтээгдэхүүн гэвэл адаглаад л одоо энэ бяслаг. Одоо сайн чанарын бяслаг хийх. Түүнийг одоо олон улсын зах зээлд гаргах асуудал одоо эхний ээлж нь судлагдаж байх жишээтэй. 
 

Ийм учраас сүү боловсруулах чиглэл дээр онцгой анхаарна. Ер нь энэ шингэн сүүний импортыг аль болохоор багасгах, дотоодоосоо сүүгээ хангах энэ бодлогыг барьж байгаа. 
 

Жижиг, дунд үйлдвэрийн хөгжлийн сангийн зээлийг одоо яах аргагүй аймгуудаар дамжуулж хуваарилах зарчмыг бид нар аймгийн дарга нартай хийсэн уулзалтаараа тохирсон. Одоо ингэж Жижиг, дунд үйлдвэрийн хөгжлийн сангаас зээл олгох журмаа шинэчилж байна. Энэ сан дээр одоо Сангийн яам болоод одоо хууль хяналтын байгууллагын шалгалт орчихсон явагдаж байгаа. Шалгалтын дүн ойрын үед гарна. Үндсэндээ дуусаж байна. Ингээд журмаа шинэчилнэ. Энэ журамдаа одоо бид нар нэг харж үзэх юм бол энэ жижиг, дунд үйлдвэрүүдийг зааглах нь одоо олгох зээлийн хэмжээг оновчтой тогтоох асуудал байгаа. Энэ асуудал маань эргээд нөгөө жижиг, дунд үйлдвэрийн тухай хуультай очиж уялдсан байгаа. Ингээд энэ хуулийг одоо Улсын Их Хурлаар ойрын үед. Ер нь энэ ээлжит бус чуулганаар хэлэлцэж шийдвэрлэх ийм график, урьдчилсан юу тодорсон байгаа. Тэгэхээр энийг бол ингэж цогцоор нь авч үзэж шийднэ. 
 

Ер нь зарчим бол яах аргагүй одоо орон нутгаар нь дамжих, банкаар дамжих. Тэгээд үйлдвэрүүдэд очих хүү бол одоо бага байх. Засгийн газар одоо хямд үнэтэй эх үүсвэр банкаар дамжуулж одоо 3 хувиас ихгүй хэмжээтэйгээр одоо зээлдэгчдээ очдог байх энэ чиглэлээр одоо асуудлаа боловсруулж байна. За баярлалаа. 
 

Д.Оюунхорол: - Ч.Улаан сайд асуултад хариулж дууслаа. Зээлийн хэлэлцээрийн төсөлтэй холбогдуулан үг хэлэх гишүүн байна уу? 
 

Энэ яах вэ, хэлэлцэж байгаа асуудалтай арай холбоотой биш. Гэхдээ саяын асуудлаас юм бас тодруулж хэлье гэж бодож байна. Энэ Жижиг, дунд үйлдвэрийн санд 2019 онд 47.0 тэрбум төгрөг суусан байгаа. Тэгэхээр одоо бол төсвийн хуулиар батлагдсан энэ төсвийг захиран зарцуулахдаа хуулийн хүрээнд. Нэгдүгээрт. 
 

Хоёрдугаарт, арилжааны банкаар дамжуулж. Гуравдугаарт, шилэн байлгах. Зээлдэгчдэд олгох Жижиг, дунд үйлдвэрийн сангийн шугамаар ажлын байр бий болгох, амьжиргааны өртөг доогуур байгаа иргэдэд энэ зээлийг олгох ёстой гэж үзэж байгаа. 
 

Тэгэхдээ барьцаа хөрөнгө байхгүй байгаа иргэдэд барьцаа хөрөнгийг төрөөс даагаад итгэлийн зээл олгоочээ гэсэн саналыг Монгол Улсын Ерөнхий сайдад миний бие хүргүүлсэн байгаа. Тэгээд Засгийн газрын Хэрэг эрхлэх газар дээр энэ саналтай холбоотойгоор ажлын хэсэг байгуулаад Сангийн яам, Монголбанк, Хүнс, хөдөө аж ахуйн яам оролцоод ямар хэлбэрээр яаж олгох вэ гэдэг асуудлыг шийдвэрлээчээ. Энэ бол өнөөдөр Монгол Улсын Засгийн газрын 2016-2020 онд авч хэрэгжүүлэх арга хэмжээний хөтөлбөрт орсон байгаа. 
 

Ер нь бол өнөөдөр бага дунд орлоготой иргэдийг дэмжсэн зээлийг л олгохыг энэ Жижиг, дунд үйлдвэрийн сангаар дамжуулж олгох ёстой юм. Барьцаа хөрөнгөтэй томоохон аж ахуйн нэгжүүд бол арилжааны банкинд өөрсдөө төслөө бичиж өгөөд зээлээ авах тэр боломж бол нээлттэй байгаа. Тийм учраас бид нар орлого багатай ядарсан ажилгүй орлогогүй байгаа иргэдээ дэмжсэн итгэлийн зээлийг барьцаа хөрөнгийг нь төр дааж шийдвэрлэж өгөөчээ гэдэг энэ саналыг бол дэмжээд байгаа юм. 
 

Тийм учраас энэ зээлийн хэмжээ нь бол тийм их хэмжээтэй битгий байгаасай гэж бодож байгаа. Ер нь бол одоо нэг 10 саяас 100 саяын хооронд дээд тал нь одоо интервалтай ч байдаг юм уу ингээд олон хүнд хүртээмжтэй хэлбэрээр олгох ийм зарчмыг барьж энэ итгэлийн зээл өгөөсэй гэж. 
 

Ер нь бол өнөөдөр зээл авах гэж байгаа иргэд маань гол нь барьцаа хөрөнгө байхгүй байгаа учраас л зээл авч чадахгүй байгаад байгаа юм. Магадгүй саяын Жижиг, дунд үйлдвэрийн сангаас авах энэ зээлийн төслийн сонгон шалгаруулалт нь барьцаа хөрөнгөгүй компаниуд хасагдсан байхыг бас үгүйсгэхгүй. Тийм учраас ер нь бол энэ барьцаа хөрөнгийг төр хариуцдаг, ажлын байр бий болгож байгаа, итгэлийн зээл олгож байгаа олон улсын улсын туршлагыг судалж энэ төслийг хэрэгжүүлж ажилгүйдэл, ядуурлыг бууруулж байгаа хөрш зэргэлдээ хоёр орныхоо туршлагыг ч харья. Скандинавын орнуудад ч гэсэн хэрэглэж байгаа энэ аргыг судлах хэрэгтэй байна. Бангладешт хэрэгжүүлээд Нобелийн шагнал авсан энэ банкны туршлагыг ч гэсэн бас авч хэрэгжүүлэх ийм шаардлагууд байна гэж бид үзэж энэ төслийг өргөн барьсан юм. 
 
Тийм учраас Ч.Улаан сайдыг энэ асуудал дээр илүү анхаарал хандуулаад яг зорилтот бүлэг рүүгээ чиглүүлсэн мөнгийг энэ эргэлтийн санд хуримтлагдаж байгаа Жижиг, дунд үйлдвэрийн сангийн мөнгө. Энэ жилийн төсөв суусан 47.0 тэрбум төгрөгийг яг иймэрхүү зүйлд нь зориулалтынх нь дагуу зарцуулаад шилэн болгоод банкаар дамжуулаад явуулах механизмыг нь бүрдүүлж өгөөсэй гэж хүсэж байна. 
 
За ингээд гишүүд санал, үг хэлж дууслаа. За ингээд санал хураалт явуулж эхэлье. Монгол Улсын Засгийн газар, Бүгд Найрамдах Беларусь Улсын Засгийн газар хооронд байгуулах Экспортын зээлийн ерөнхий хэлэлцээрийн төслийг зөвшилцөхийг дэмжье гэсэн томьёоллоор санал хураалт явуулъя. Санал хураалт. 
 
Санал хураалтад 11 гишүүн оролцож, 11 гишүүн дэмжсэнээр 100 хувийн саналаар энэ төсөл батлагдлаа. 
 
Зээлийн хэлэлцээрийн төслийг зөвшилцсөн талаар Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлье. За ингээд нэгдүгээр асуудал дууслаа. 
 
Хоёрдугаар асуудал. Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төсөл” зээлийн хэлэлцээрийн төслийг Засгийн газар 2018 оны 5 сарын 11-ний өдөр өргөн мэдүүлсэн. Зөвшилцөх санал, дүгнэлтээ бид Аюулгүй байдал, гадаад бодлогын байнгын хороонд хүргүүлэх юм. 
 
Төсөл санаачлагчийн илтгэлийг Сангийн сайд Ч.Хүрэлбаатар танилцуулна. Ч.Хүрэлбаатар сайд байхгүй байгаа учраас Ч.Улаан сайд танилцуулъя. 
 
Ч.Улаан: - За баярлалаа. Байнгын хорооны гишүүд ээ, 
 
Монгол Улсын Засгийн газар, Азийн хөгжлийн банк хамтран төлбөрийн чадварт нийцсэн байгаль орчинд ээлтэй 10 мянган өрхийн орон сууцыг барих, гэр хорооллыг дахин төлөвлөх хөтөлбөрийг дэмжих, ногоон байгууламжийг бий болгох, агаар болон хөрсний бохирдлыг бууруулж, гэр хорооллын иргэдийн амьдрах орчныг сайжруулах зорилгоор Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төслийг боловсруулаад байна. 
 
Тус төслийг уур амьсгалын ногоон сангийн 95.0 сая ам.долларын нэн хөнгөлөлттэй зээл 50.0 ам.долларын буцалтгүй тусламж, Азийн хөгжлийн банкны 80.0 сая ам.долларын хөнгөлөлттэй зээлийн эх үүсвэрээр буюу нийт 225.0 сая ам.долларын зээл болон буцалтгүй тусламжийн хөрөнгөөр хэрэгжүүлэх юм. 
 
Азийн хөгжлийн банкнаас санхүүжүүлэх 80.0 сая ам.долларын эх үүсвэрийг санхүүжилтийн ерөнхий хөтөлбөрийн хүрээнд 2018 оны 02 дугаар сарын 02-ны өдөр соёрхон баталсан. Харин Уур амьсгалын ногоон сангаас олгох зээлийн эх үүсвэрийг Улсын Их Хурлаар соёрхон батлуулах шаардлагатай байна. Иймд энэ асуудлыг хэлэлцэн шийдвэрлэж өгөхийг хүсье. 
 
Анхаарал тавьсанд баярлалаа. 
 
Д.Оюунхорол: - За ажлын хэсгийн бүрэлдэхүүнийг танилцуулъя. Сангийн дэд сайд Х.Булгантуяа, Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн дарга Э.Болор, Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн мэргэжилтэн Д.Эрдэнэтуяа, Нийслэлийн Засаг даргын дэд бүтцийн асуудал хариуцсан орлогч П.Баярхүү дарга, Нийслэлийн Засаг даргын Бодлого, төлөвлөлтийн хэлтсийн дарга Г.Өлзийбаяр, Сангийн яамны Хөгжлийн санхүүжилтийн газрын мэргэжилтэн Л.Мөнхтуяа нар оролцож байна. 
 
Зээлийн хэлэлцээрийн төсөлтэй холбогдуулан асуулт асуух гишүүн байна уу? За микрофоныг өгөөрэй. Асуулт асуух гишүүдийн нэр авъя. Б.Баттөмөр гишүүний микрофоныг өгье дөө. 
 
Б.Баттөмөр: - За төлбөрийн чадварт нийцсэн байгаль орчинд нээлттэй 10 мянган айлын орон сууц гээд тавьж байна. Энэ одоо зүйтэй. Энийг одоо дэмжиж байна. Зээл юм байна шүү дээ. 40 жилийн хугацаатай. Хүү нь 0.25. Хугацаатай. Үүнээс эхний 10 жилд үндсэн төлбөрөөс чөлөөлөгдөх юм байна. 
 
Би тэгээд энэ Г.Өлзийбаяр, энэ хотынхон болон бусад хүмүүсээс асууя. За яах вэ, энэ зээл ингээд 10 мянга айл. Энэ Улаанбаатар хотын утаа, хөрсний бохирдол, усны бохирдол, үзэгдэх орчны бохирдол гэж одоо нэг айхтар бохирдол байгаа шүү дээ. Тийм ээ. Г.Өлзийбаяр аа. Үзэгдэх орчны бохирдол гэж. Тэр ч яах вэ бидний өөрсдийн үйл ажиллагаанаас шалтгаалж байгаа. Хааш яаш самбар, хог, золбин нохой, олон зүйл бол эдгээр нийлж байж үзэгдэх орчны бохирдол гэж болдог. 
 
Ер нь Улаанбаатар хотын энэ гэр хорооллыг орон сууцжуулах, ялангуяа одоо алслагдсан хотын гадна байгаа одоо энэ уулын орой дээр. Үндсэндээ одоо сүүлийн арван хэдэн жилд яриад л одоо уулын орой тэр чигээрээ л одоо айл болчихлоо шүү дээ. Би бол Хайлаастад амьдарч байсан. Хамгийн захад л байсан юм. Одоо манайх бол бараг одоо. Миний амьдарч байсан газар одоо бараг хотын төв болчхож. 
 
Ер нь цаашдаа одоо ямар бодлого хэрэгжүүлэх юм бэ? Иймэрхүү зээл бол одоо бас 40 жилийн хугацаатай. Жилийн 0.25 хувийн хүүтэй зээл бол зүгээр өгч байгаатай л адил мөнгө л дөө. Ийм боломжууд ер нь цаашдаа ямар вэ? Ер нь нийслэл одоо яаж төлөвлөж байна вэ? Ямар хугацаанд одоо энэ гэр хорооллыг энэ орон сууцжуулах ажил хийгдэх юм. Манай энэ Засгийн газрын бодлого ер нь ямар байгаа юм. Энд нэг хариулт өгөөч. 
 
Д.Оюунхорол: - Б.Баттөмөр гишүүний асуултад ажлын хэсэг хариулъя. Ажлын хэсгийн 1 дүгээр микрофоныг өгье. 3 дугаар микрофоныг өгье. 
 
Г.Өлзийбаяр: - Б.Баттөмөр гишүүний асуултад хариулъя. Та сая хэллээ. Улаанбаатар хот бол утаа, хөрсний бохирдол, одоо үзэгдэх орчны бохирдол бол нэлээн хүнд байгаа. Энийг бол хүн бүхэн мэдэж байгаа. Тийм ч учраас одоо Улсын Их Хурал маань, бас Засгийн газрууд тодорхой арга хэмжээнүүд авч байгаа. Үүнтэй хамт Улаанбаатар хотын захиргаа ч гэсэн бас тодорхой арга хэмжээнүүд аваад явж байгаа. 
 
Ойрын үед хэрэгжүүлж байгаа болон хэрэгжүүлэхээр төлөвлөсөн арга хэмжээнүүдийн талаар би товч та бүхэн танилцуулъя. Ер нь Улаанбаатар хотыг бол 3 бүсэд бид нар хувааж байгаа. Агаарын бохирдлоос нь хамаараад. Төвийн бүс, дундын бүс, захын бүс гээд. За яах вэ төвийн бүсэд бол нэгдсэн төвлөрсөн шугам сүлжээнд холбогдоно. Энийгээ бол үргэлжлүүлээд бид нар зөвхөн гэр хорооллыг дахин төлөвлөхөөр биш бусад одоо холбогдох зээл тусламжийн хүрээгээр өөрсдийн болон улсын хөрөнгөөр энэ дэд бүтцэд холбох ажлуудыг хийгээд явна. 
 
Дундын бүсэд бол манай ихэнх гэр хорооллынхон маань оршдог. За энэ бүсдээ болохоор бид нар одоо биеэ даасан. Одоо манай Улаанбаатар хотоос барьж байгаа гол бодлого бол биеэ даасан дэд бүтэцтэй ийм бодлогыг хэрэгжүүлж байгаа. Эхний ээлжинд бол сая энэ Чингэлтэй дүүргийн 7 дугаар хороон дээр бид нар энэ арга хэмжээг хэрэгжүүлээд авсан. Иргэд маань ч гэсэн их ам сайтай байгаа. Яагаад гэвэл учир нь иргэд маань өөрсдийнхөө хашаанд, одоо өөрсдийнхөө байранд халуун устай, хүйтэн устай. За ариун цэвэр, бохирын шугамд холбогдсон ийм биеэ даасан ийм системд холбогдсон байгаа. 
 
Ер нь гэр хорооллын одоо дахин хөгжүүлэх бодлогоор бид нар хэд хэдэн бас судалгаа, саналууд аваад үзэхэд одоо орон сууцанд орохоосоо илүү иргэд маань энэ гэр хашаандаа бас ингээд амьдаръя гэсэн ийм санал өгөөд байгаа. Тэгээд энэний дагуу бид нар энэтэй нийцүүлээд ийм бодлого хэрэгжүүлээд явж байгаа. Дэд төв. Тийм. Дэд бүтцийн төв. Чингэлтэй дүүргийн 7 дугаар хороон дээр. Энэ маань одоо ашиглалтад ороод явж байгаа. Эхний ээлжинд одоо 200-аас 250 орчим айлыг энэ бүтэцдээ холбоод биеэ даасан ийм холимог дэд бүтцээр хийгээд явж байгаа. 
 
Б.Баттөмөр гишүүний хэлдэгээр энэ захын хорооллууд байгаа. Захын хорооллууд дээр болохоор бид одоо энэ байгаль орчинд ээлтэй эко маягийн ийм хэлбэрээр хөгжүүлье гэж бодож байгаа. Одоо салхи, нар, жижигхэн жижигхэн хэсэгчилсэн биеэ даасан тийм дэд бүтцээр холбоод ингээд явъя гэсэн ийм бодолтой байгаа. 
 
Энэ өнөөдрийн бид нарын ярьж байгаа энэ Азийн хөгжлийн банктай хамтарч хэрэгжүүлэх гэж байгаа энэ төсөл Азийн хөгжлийн банк болон энэ Хөгжлийн банк, ер нь энэ хэд хэдэн том том банкууд оролцоод явж байгаа л даа. Энэ төслийг болохоор 10 мянган айлын орон сууц гэж байгаа. Өмнө нь одоо энэ Азийн хөгжлийн банктай хамтраад хэрэгжүүлж байгаа энэ дэд, хоёр дэд төвийнхөө суурин дээр бид нар үндэслээд энэ 10 мянган айлын орон сууцыг хэрэгжүүлээд явах бүрэн боломжтой юм гэсэн утгаараа энэ зээлийг Азийн хөгжлийн банкинд Засгийн газар тавьсан байх. Тэгээд энэний дагуу Улаанбаатар хот ч гэсэн энийг хэрэгжүүлэхийн төлөө явж байгаа гэж хэлмээр байна. 
 
Д.Оюунхорол: - 2 дугаар микрофон өгье. Ажлын хэсэг. Товчхон хариулаарай. Дараагийн чуулган орох гээд. 
 
Х.Булгантуяа: - Б.Баттөмөр гишүүний асуултад нэмэлт мэдээлэл өгөхөд Хятадын 350.0 сая юанийн буцалтгүй тусламжаар 1008 айлын орон сууцыг мөн барих ажлыг Хятадын талтай тохиролцоод за энэ бол түрээсийн орон сууц болохоор байж байгаа. 1008 айлын орон сууц болно гэж үзэж байгаа. Солонгосын зээлээс, бас хөнгөлөлттэй зээлээс Ерөнхий сайд У.Хүрэлсүх очиж гарын үсэг зурахдаа бас эндээс орон сууцжуулах хөтөлбөрийг хэрэгжүүлэхээр бас ярьсан байж байгаа. 
 
Уур амьсгалын ногоон сантай Монгол Улсын Засгийн газар Монголын банкууд, за Монгол Улсын Засгийн газар ч гэсэн нягт хамтран ажиллаж байгаа. Уур амьсгалын ногоон сантай бид нар хамтраад Монголын ногоон уур амьсгалын санг бас байгуулахаар ажиллаж байгаа. Хүсэлтээ нөгөө талд явуулсан. Тэд нар одоо ХАС банк энэ тэрийг одоо accreditation хийх буюу итгэмжлэхтэй адилхан бас ийм итгэмжлэх ажлыг бас өнөөдөр хийгээд явж байгаа. Ингэх юм бол бид нарт бас ийм бага эх үүсвэр бас бий болно гэсэн үг. Дараа дараагийн төсөл, хөтөлбөрүүдэд. 
 
Д.Оюунхорол: - За Б.Баттөмөр гишүүний асуултад хариуллаа. За ингээд Зээлийн хэлэлцээрийн төсөлтэй холбогдуулан үг хэлэх гишүүд нэрээ өгье. 
 
Б.Баттөмөр: - Би сая асуугаад байгаа нь ер нь цаашдаа яах юм бэ? Урт хугацаанд. Дунд хугацаанд яах юм гэж л асууж байгаа юм. Түүнээс биш одоо Чингэлтэйд 7 дугаар хороон дээр нэг хийгдсэн ажил байгаа байх. Чингэлтэй чинь хичнээн хороотой юм. Сүхбаатар байна. Баянзүрх байна. За Сонгинохайрхан гэж одоо айхтар газар байна шүү дээ. Тийм ээ. Яг салхины баруун хойд тал дээрээ байж байдаг. Салхи наашаа орж ирдэг. 
 
Энийг одоо юу гэж ингэж асуугаад байна вэ гэхээр ер нь одоо XXI зуунд бид нэг ийм утаан дунд амьдарна гэдэг бол байхгүй л дээ. Тэгээд энэ Улаанбаатар хотыг нэг дээрээс нь авсан зургийг харахаар нээрээ аймшигтай юм харагдаж байна шүү дээ. 
 
Тэгэхээр энэ төр, засгийн бодлого ер нь цаашдаа яаж явах юм гэдэг л юм асуугаад байгаа юм. Яах юм. Одоо энэ дагуул хотоо яаж хөгжүүлэх юм. Яаж одоо энэ төвлөрлийг сааруулах юм. Тэр мэдээж яах вэ дээр тэр инженерийн шугам сүлжээгээ татна. Тэр айлууд холбогдоно. Энэ одоо энэтэй холбогдож л асууж байгаа юм л даа. Зүгээр хаяа нэг орж байхаар нэг Азийн хөгжлийн банкнаас энэ Солонгосын Засгийн газар, Хятадын Засгийн газар гээд орж ирээд ингээд нэг үхрийн баас шиг юм яриад байх бол одоо яах вэ. Би бодлого л асуугаад байгаа юм. Яах юм бэ л гэж. Тэгээд тодорхой хариулт хэлэхгүй л байна л даа. Яах вэ хэлдэг улсууд нь ч биш байж магадгүй л байх. Энийг одоо Монголын, бид Монголчууд шийдэхгүй бол болохгүй ээ. Энэ гэр хорооллын дахин төлөвлөлт гээд одоо Э.Бат-Үүлийг Нийслэлийн Засаг дарга байхад л энэ хойд талын Дэнжийн мянга, Ногоон нуур хавийг л одоо тэр чигээр нь төлөвлөлт хийгээд явсан. Тэндээс одоо баригдаж байгаа юм их ховор яваад байна л даа. 
 
Тэгэхээр Монгол Улсын өөрийн боломж, чадамж, төсвийн хөрөнгө, энэ ард иргэдийн хуримтлагдсан хөрөнгө, ард иргэдийн сонирхол, за тэгээд гадна дотнын энэ зээл, тусламжийг энэ юмандаа их бодлоготой хандуулмаар байгаа юм л даа. 
 
Тэр Х.Булгантуяа одоо өөрөө мэдэж л байгаа л даа. Гаруд фандинг гээд өчигдөр бас яригдаад байна лээ шүү дээ. Тийм ээ. Гэр хорооллын энэ утааг зайлуулъя гээд тодорхой төсөл боловсруулаад. 12.7 их наяд төгрөгийн хадгаламж байна шүү дээ манай банкуудад. Иргэдийг тэр юу руу татах тийм юм байна уу, үгүй юу. Их олон боломж байгаа шүү дээ. Бид чинь одоо ингээд орон сууц барья гэхээр мөнгө байхгүй. Гадна дотнын зээл, тусламж гээд байдаг. Яах вэ зүгээр санаа л хэлж байгаа юм л даа. Өнөөдөр Сангийн дэд сайд, энэ Азийн хөгжлийн банкнаас хариуцсан хүмүүс байгаа учраас би санаа л хэлж байгаа юм. Түүнээс энэ зээлтэй холбоотой асуудал биш. 
 
Их олон талаас бодвол энийг шийдчих арга замууд, шийдээд яваад байх арга замууд бол байгаад байгаа байхгүй юу. Яах вэ түрээсийн орон сууц гээд байж л байна. Тэгээд л яг энд бол нэгдсэн нэг ийм бодлого байхгүй л байгаад байгаа юм л даа. Энийг л хэлээд байгаа юм. Тийм учраас нэгдсэн бодлоготой болъё. Зээл авах бол яах вэ амархан. Бид нарын байдлыг хараад энэ гадна дотнынхон бол. Зээл ер нь цаашдаа өгөх байх. Та нар ав гэх байх. Тийм учраас энэ бодлоготойгоо уялдуулж, нэгдсэн том бодлоготой уялдуулж гаднаас авч байгаа зээлийг ингэж авах нь зүйтэй гэсэн ийм санааг хэлж байгаа юм. 
 
Д.Оюунхорол: - За Б.Баттөмөр гишүүн санал хэлж дууслаа. Ингээд гишүүд санал хэлж дууслаа. Санал хураалт явуулж эхэлье. Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төсөл зээлийн хэлэлцээрийн төслийг зөвшилцөхийг дэмжье гэсэн томьёоллоор санал хураалт явуулъя. 
 
Санал хураалтад 11 гишүүн дэмжиж, 12 гишүүн санал хураалтад оролцсон байна. 91.7 хувиар санал дэмжигдлээ. 
 
Зээлийн хэлэлцээрийн төслийг зөвшилцсөн талаар Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлье. 
 
Өнөөдрийн байнгын хорооны хуралдаан хэлэлцэх асуудлаа шийдвэрлэж дууслаа. Хуралдаан өндөрлөж, хаасныг мэдэгдье. 
 
Дууны бичлэгээс буулгасан:

